    Отчет  главы Старочукалинского сельского поселения  Дрожжановского муниципального района Республики Татарстан  Низамутдинова Р. Р.  о проделанной работе за 2010 год.

Бүгенгесе көндә Иске Чокалы авыл җирлегендә   235 йортта барысы 686 кеше яши, шуларның  324е хезмәткә яраклы ,240се пенсионерлар, 46 мәктәпкәчә яшьтәге, 75мәктәп яшендәге балалар. Милләтләре буенча :   675 татар, 6 чуваш , 5 урыс кешесе .

2010 елда 13 кеше вафат булды, дөньяга 6 бала туды. Барлыгы 4 никах төркәлде. Саннардан ишеткәнегезчә авыл халкы кими һәм картая бара. 

Үткән 2010 ел төрле тарихи вакыйгаларга бай булды. Республикабыз президентын сайлау, Бөек Җинүнең 65 еллыгын билгеләп үтү, Татар Автонмия Республикасы төзелүгә 90ел, районыбыз оешуга 80ел, җирле сайлаулар үткәрү,  Бөтенроссия халык санын исәпкә алу һәм башкалар.

Бөек Жиңүнең 65 еллык юбилее уңаеннан ветераннарыбызга дәүләт 
һәм спонсорлар күп кенә бүләкләр тапшырдылар. Иң зур бүләкләрнең берсе- ул   федераль закон нигезендә сугыш ветераннарына һәм ирләре сугышта катнашкан апаларга   торак шартларын яхшыртуга  каралган 943200 сум күләмендә субсидияләр бирү. Безнең авылның 13 ветераны шул субсидиягә лаек булып үзләренең торак шартларын яхшырттылар.Бүгенгесе көндә тагын дүртәүләп чиратка бастырылды.

Моның өчен хөкүмәтебезгә рәхмәт  әйтәсе генә кала.

Авыл Советы эшчәнлегенә килгәндә 13 авыл җирлеге Советы утырышы үткәрелде. Көн тәртибенә төрле мәсьәләләр куелып шуларга карарлар чыгарылды. Мәсәлән: бюджет раслау, авыл җирлегендә  шәхси эшмәкәрлекне үстерү, җирле налогларның ставкаларын раслау,сайлау комиссияләрен раслау,Уставка  өстәмәләр ,үзгәрешләр кертү   һәм башкалар. Шулай ук 43наториаль хезмәт күрсәтелгән . Ел дәверендә ике сайлау үткәрелде: республикабыз президентын һәм җирле советка депутатлар сайлау. Икесе дә уңышлы үтте. Актив катнашуыгыз өчен барлык сайлаучыларга авыл җирлеге Советы исеменнән  зур рәхмәтемне җиткерәм.

Авыл җирлегенең бюджет үтәлешенә килгәндә, 2010 ел өчен үзебез җыя торган салымнарны 115 % итеп үтәдек. 339 мең.каралган булса ,390 мең итеп үтәлде. Болар: җир налогы- 236 мең, шәхси милеккә налог- 25 мең. подоходный налог- 110 мең  һәм башкалар.

Үткән ел авыл җирлегендә хәлдән килгән кадәрле төрле эшләр башкарылды- зиратларны ремонтлауны дәвам иттек,   свалканың тирә- ягын тәртипкә китерү, авыл урамнарын, елга башларын җыештыру,  куак утырту  эшләрен башкардык. Урамнарны тигезләргә тырыштык.Төрле чаралар, бәйрәмнәр оештырдык.  Зиратларны ремонтлауга зур өлеш керткән кешеләр: Зартдинов Касым Әмирбәк улы 50 м высечка б/н, һәм 150 м Хисамов Әмир  Мортаза улы сетка рабица б/н , Низамов Альберт Альфик улы Чүпрәле  ягы зиратын тагын 40 м тоттырып бетерде. Халыктан тагын 23800сум акча җыелды ул Зартдинов Касымга түләнелде.(118 м тоткан иде)Тагын аңа бурычыбыз 32840 сум калды.  Бу эштә булышкан авылдашларыбызга,  зур рәхмәт белдерәм.

Үткән 2010 елда халыкны электр уты һәм газ белән тәэмин итү эзлексез булды, бер көн дә утсыз, газсыз тормадык . Барлыгы 114 йортка телефон кергән , 50 йорт интернет челтәренә тоташкан, алар барысы да эзлексез эшләп тора. Авария булган очракларда  минуты белән килеп төзәтәләр. Шушы оешмаларга  рәхмәтебезне белдерәбез. Шулай да интернет белән эшләү өчен үткәргечләр бүгенгесе көн таләпләренә туры килеп бетми- интернет әкрен эшли, эленеп кала .   Үткәргечләр алыштырылса кабель телевидениясе тоташтру мөмкинлеге дә булыр иде.
  Бүгенгесе көндә урамнарны яктырту өчен 93 лампочка яна. 2010 елда шуңа 271 мең сум акча тотылган .  Мин бу эшкә тотынганнан  бирле аларны бишенче линиягә күчерергә хыялланып йөрим ,чөнки  счетчик куеп  янган өчен  генә түләргә була, лампочка исәбеннән тугел. Шушы көннәрдә смета ясарга заявка бирдем, һәм 2011 ел бюджетында акча да карап калдырылды.  Киләсе айларда башкарып чыгып булмасмы диеп торам.

Үткән ел бер ут- күз чыгу очрагы теркәлде. Авыл халкының өйләренә йөреп янгын куркынычсызлыгы кагыйдәләре буенча инструктаж үткәрелде. Авыл уртасында  бер сусаклагыч бар, ул үткән ел явым- төшем аз булганлыктан кипте.  Үткән җыелышта тирәнәйтү турында сөйләнгән булса, ул эш тә башкарылды . Шушы эшне башкарганда авыл халкыннан  тиз арада Сабирзянова Галия апа белән  Айзатуллина Гелина апалар 5100 сум акча җыеп алдылар,   ягулык белән “ Низамов А.А.” фермер хуҗалыгы булышты. Катнашкан иптәшләргә бары тик рәхмәт кенә әйтәсе килә. Ул ут- күз булганда су алу чыганагы, авыл халкына кош –корт асрарга да җайлы. Шундый ук сусаклагыч идарә янынада тирәнәйтелде.

Почта  хезмәткәрләре халыкка газет- җурналларны, пенсия, пособияләрне вакытында китереп тора.Хазета- җурналларга язылу планнарын үтәп киләләр.Һәр гаилә минемчә район газетасын  алырга тиеш.

Сберкасса бүлеге булу да авыл халкы өчен  налоглар , утка, газга , телефонга,  штрафлар  түләү өчен бик җайлы. Күп кенә авылларда шундый бүлекләрне бетерделәр. Бәхеткә бездә сакланып калды.

ФАП эшчәнлегенә килгәндә, үзләренең вазыйфаларын  башкарып барырга тырышалар.Халыкка беренче медицина ярдәме күрсәтеп, инвалидларга ташламалы даруларны вакытында кайтарып торалар.Бүгенгесе көндә безнең авылда 55 инвалид кеше бар.  Халыкны флюораграфия үткәрүдә актив эшләделәр. Автобус белән халыкны район үзәгенә бушлай йөрттеләр. Шуңа карамастан да икешәр ел флюораграфия үтмәгән иптәшләребез бар.Үз вакытында тикшерелү –ул туберкулез авыруын иртә ачыклау мөмкинлеге һәм сәламәтләнүгә беренче адым.

 Шулай ук участок врачлары да авылга килеп халыкны кабул итәләр.

 Үткән ел авылда   ике генә кибет булса , бүгенгесе көндә  дүрт  шәхси кибет  һәм бер буфет эшли.Халыкка кирәкле көнкүреш товарларын кайтарып торалар. Ассортиментны тагын да яхшыртып,  сату культурасын үстерү өстендә эшләсәләр тагын да әйбәт булыр  иде.

Мәдәният йорты эшләп килә, барлык бәйрәмнәрне билгеләп үтәргә тырышалар, яшьләргә дискотекалар оештырыла. Ел дәверендә төрле концерт программалары белән артистлар да килгәли. Мәдәният йортында кичләрен укытучылар тарафыннан деҗурлык оештырылган, участок милиционеры һәрвакыт шунда. Халык друҗинасы дежурлык итә. Мәктәп балалары  кичке уннан соң  әти -әнисез урамда яки  җәмәгать урыннарында күренсә әти -әнисе җаваплылыкка тартылачаклар. Бөтенләй клубка йөрмәсеннәр диеп әйтүем түгел ,йөрсеннәр, алар да килмәсә кем генә килер , бары тик вакытны гына онытмасыннар. Яшь чакта бераз йөрмәгәч ,уйнамагач гомернең яме, мәгънәсе калмас.

Мәдәният йортына ремонт кирәк диеп  без инде ничә еллар сагынабыз,  я кризис комачаулый, я башка төрле сәбәпләр табыла. Быел  булмасмы диеп , район җитәкчеләре ярдәмен сорыйсым килә.

Авылда мәчет, мәдрәсә эшләп килә. Булган бөтен дини бәйрәмнәрне, дини йолаларны башкарып баралар. Җомага йөрүче иптәшләрнең саны үткән ел белән чагыштырганда күпкә артты.. Шулай ук мадрәсәдә  атнага бер тапкыр Фәим хазрәт дини дәресләр бирә.Өлкәннәребез һәм балалар теләп йөри. Бу куанычлы хәл. Газ кермәгән иде, үткән ел газ керттеләр.

Ветеринария хезмәткәрләре дә елга берничә тапкыр авылда булган терлекләргә төрле  ветеринар чаралар үткәрәләр. Бөтен кешеләр дә үзләренең сыерларын вакытында анализга алып килмиләр, ветеринария таләпләрен үтәмәгән  очраклар күп . Киләчәктә бу таләпләрне үтәргә кирәк.

 2010 ел Рәсәйдә Укытучы елы дип игълан ителгэн иде.

Мәктәп тормышына килгәндә, бүгенгесе көндә мәктәбебездә барлыгы _100_ бала укый ,шуларның _25___ Яңа Чокалы балалары автобус белән килеп йөри. Белем бирергә шартлар тудырылган. Барлыгы _23__ укытучы белем бирә. Барысы да югары белемле- 1 югары категорияле , калганнары 1енче-категорияле укытучылар укыта. Берничә ел рәттән балалар бердәм дәүләт имтиханнары тапшыралар, әлегә барысы да уңышлы тәмамлап төрле уку йортларына кереп үзләренең белемнәрен дәвам итәләр. Димәк мәктәптә төпле белем алырга мөмкинлек бар. Шулай ук барлык укытучыларыбызга да персональ компьютерлар бирелде, мәктәпкә дә яңа компьютерлар кайтарылды.  

Балалар бакчасы да әйбәт кенә эшләп килә, бүген барлыгы 15 бала йөри. Бөтен шартлар тутырылган. 

Ике фермер хуҗалыгы бар. Алар ел барышында әйбәт кенә эшләп  килделәр.  Үзләренчә быел хезмәт хакларын ,налогларны  түләп бетереп,  яңа техникалар алып, терлекләрнең баш санын арттырырга  планлаштырып  тордылар, ә жәйнең коры килүе  аларның планнарын челпәрәмә китерде.  Билгеле, мондый шартларда яңа техника алу түгел, очын очка ялгауны кайгыртасы  гына кала.  Шулай да егетләребез сынатырга тырышмый, хезмәткә түләүне соңарып булса да биреп киләләр, налогларын,  пенсия фондларына булган бурычларын түләп киләләр, пай җирләре өчен халык белән тулысынча санашып бетерә  алмасалар да ,терлек азыгын хәлдән килгән кадәрле бүлеп бирергә тырыштылар. Пай өчен булган җир налоглары белән тулысынча санаштылар. Эшче куллар җитмәүдән һәрчак зарланалар: механизаторлар,дояркалар,скотниклар кирәк. Авыл халкы чәчүлек җирләреннә терлекләрен йөртеп  таптатып бетерә, шушы авыр шартларда үстергән икмәкне дә әрәм  иттерә,  киләчәктә бу кимчелекләрне бетерергә кирәк.
Ишегалды тулы мал-туарың бар икән , димәк синең тормышың яхшы дигән сүз.Үткән ел корылык булу сәбәпле төрлек азыгы хазерләү өчен бик уңышлы булмады. Дәүләтебез тарафыннан сыерлар баш санын саклап калуны күздә тотып , бер сыер башына  4130 сум 65 тиен күләмендә субсидия  бирелде,  безнең авылга барлыгы 640 мең сум тәшкил итте.

  Шунысы  сөенечле , соңгы елларда төрле илкүләм программалар, дәүләт ярдәме дә шәхси хуҗалыкларда терлек, кош-корт асрарга теләгән яисә  башкача үзенә мәшгульлек тапканнарга ярдәм кулы сузарга әзер. Гаилә фермасы дип аталган программа эшләп тора. Мондый мөмкинлектән  безнең авыл кешеләре дә файдаланды һәм бүген дә файдаланып тора. 58800сум дәүләт ярдәме алып яисә грант отып үз эшен оештырып яшәүчеләр  бар. Үткән 2010 елда  9 авылдашыбыз  үз-үзеңне эшле итү программасы нигезендә 529200 сум субсидия алды.  Гаиләдән арткан сөтне сатырга мөмкинлек бар, Якупова Хания ире Наиль белән берөзлексез җыеп торалар, тагын аларга көндәш булып Низамов фермер хуҗалыгы да шул көннәрдә халыктан сөт  сатып алуга кереште.Бу бигрәк тә яхшы эш ,сөтнең бәясе артуга китерде.

Шулай ук шәхси ярдәмче  хуҗалыкны  үстерүгә бирелә торган  кредитлардан  үткән ел 19 авылдашыбыз  файдаланып  3млн.152мең 500 сум льготалы кредит алды. Шул программа эшли башлаганнан бирле 45 авылдаш  7 млн.68 мең сум кредит алып   үткән ел дәүләт тарафыннан  процент ставкасы  162 мең сумлык кире кайтарылды. Кредит алу буенча район авыллары арасында  икенче урында торабыз.

Үткән ел эшсезләрне  җәмәгать эшләренә  хезмәт биржасы аша  теркәп  10 авылдашыбыз  җәмәгать эшчеләре буларак  эшләде. 

Шәхси хуҗалык җирләренә, пай җирләренә жир кадастр палатасы белән 2009 елда сверка үткәрелгән иде.

Бүгенгесе көндә безнең авыл җирлегендә барлыгы 404 кадастр номеры билгеләнгән шәхси кулланышка бүленгән җир бар.(Ындыр) Үткән ел шуларның нибары 145 гына  регистрация үтеп шәхси милек итеп расланган булса, ел дәверендә тагын 45 ләп хуҗалык дәүләт теркәве үтте ,тагын  15   үтәргә тиешле йорт җирләре белән торучы хуҗалыкларыбыз бар. Якын көннәрдә бу иптәшләргә теркәү эшен башкарырга кирәк.Төркәлмгән очракта җир контроль палатасы тарафыннан зур штрафка тартылуыгыз бар. Бөтенләй хуҗасыз, буш ындырлар саны 118 гә җитә..

Аларны безгә муниципаль милек итеп күчерергә бурыч куйган идек ,бөтен документларын булдырдык шушы көннәрдә дәүләт теркәве генә үткәрәсе калды., кем чәчергә теләгән кешегә арендага бирергә мөмкин була. Менә тагын халыкка терлек азыгы- бәрәңге, яшелчә үстерергә күпме урын һәм мөмкинлек бар.

Пай җирләренә килгәндә 536 пай җире бар ,шуларның 468 теркәү үткән,  32  теркәү үтәргә тиеш, 36 пай  җире невостребованныйлар рәтендә йөри. Теркәү үткәннән соң үлгән авылдашларның туганнарына мирас итеп күчерә барырга кирәк. Күчмәгән очракта  пай өчен файдалана алмыйсыз.

Елга башларына, буш урыннарга чүп ташлау гадәтен онытырга кирәк. Чүп җыелган очракта свалкага илтер өчен авыл Советына мөрәҗәгать итегез, техника белән тәэмин итәргә тырышырбыз. Үткән ел  ул эшләрне техникалы егетләребез ярдәме белән уңышлы башкардык.Бу эштә Калимуллин Радик Нәҗип улы, Хайретдинов Ильмир Иршат улы үз тракторлары белән авылдан җыелган чүпне ташырга булышты. Аларга бары тик рәхмәтемне белдерәм. Берничә авылдашыбызны административ җаваплыкка  тартырга туры килде. Быел 5-6 чүп яшиклары алырга планлаштырабыз.  Үзәк урамнарга куяр өчен булса да ярар иде.

Юлларга килгәндә, ел әйләнәсендә тигезләп, кардан арчып торырга тырышабыз.

 Александр Валерьевич минем Сезгә бер үтенечем бар- авыл үзәгенә керә торган асфальт юл ярылып тузып бетә,шуңа ремонт үткәрү үзебезнең генә хәлдән килә торган эш түгел, ничек тә ярдәм итә алмассызмы икән! 

Тәртип ягына килгәндә, үткән ел авыл җирлегендә 5 җинаять эше, - админстратив хокук бозулар теркәлгән. Барлыгы  сигез Профилактика Советы утырышы үткәрелде. Анда тәртип бозучыларны , эчеп йөрүчеләрне ,  ялган аракы сатучыларны  көн тәртибенә куеп тикшердек. Шундый иптәшләрдән  Валиуллов Рафат Мидихат улы, Шарапов Радик Рифкат улы һәм башкалар. Алар белән күзгә- күз карап сөйләштек, барысы да үз гаепләрен таныдылар, төзәлергә сүз бирделәр. (берсе теге дөньяга, икенчесе төрмәгә китте) Авылда  өч кыен гаилә бар, аларга даими барып тормыш хәлләре, тәртипләре белән  кызыксынып торабыз . Ялган аракы сатуда  гаепләнеп бер авылдашыбыз админстратив җаваплылыкка тартылды. 

Эчкече авылдашларыбыз  үлеп бетеп бара, эчүчелек яхшыга алып бармаганын  барыбыз да күреп белеп тора, эчкечелеккә каршы кискен көрәш алып барырга кирәк.

 Тулаем алганда безнең халык дус ,бер-берсенә булышып,  авырлык килгәндә һәрчак ярдәмләшеп яшәргә күнеккән, күмәк эшли торган эшләрне- ут-күз булганда , үлем җитем булганда  безнең халык бердәм, һәм мин шуның өчен аларга рәхмәтлемен.

Авылыбызда  ялгыз калган өлкәннәр арта бара. Аларга 4 тән артык хезмәткәр  социаль ярдәм күрсәтә. Димәк шулкадәр кешенең эше бар. Аларның эшләреннән әби-бабайлар  барысы да канәгать, бересенә дә тел-теш тидерерлек түгел. 

Авылыбызда торак шартлары начар булган  ,  ярдәмгә мохтаҗ кияүгә китми калган, балаларсыз 3 әби яши. Алар Хусаинова Зәрә апа, Усманова Магиря апа, балачак инвалиды Айзатуллова Наилә апа. Өч балалы тулы булмаган Ахматгараевлар гаиләсе. Менә болар белән нәрсә эшләргә бүгенгә белгән юк.  

  Октябрь аенда Бөтенруссия халык санын  исәпкә  алу кампаниясе  уңышлы үткәрелде, урам исемнәре язуларын яңарттык, йорт номерларын яңаларын булдырдык. Барлыгы 695 кеше барлыгын, шуның  323 ирләр,  372хатын- кызлар, милләте буенча  684 татар,6 чуваш, 5 урыс кешесе барлыгы ачыкланды.

